
Лепесова Жанна Мухаммедалиевна,
Қазақ гуманитарлық заң университетінің 
1-курс магистранты

МҰРАГЕРЛІК ҚҰҚЫҒЫНДАҒЫ ӨСИЕТТІК БАС ТАРТУ 
ИНСТИТУТЫ

Қазіргі заманда экономиканың қарқынды 
дамуы, азаматтық-құқықтық қатынастар 
шеңберінің кеңеюі, жеке меншік институтының 
заңдастырылуы, азаматтардың экономикалық 
белсенділігінің күшеюі азаматтардың 
табысының ұлғаюына әкелді. Қаржылық 
жағдайының жақсаруы азаматтарда өздеріне 
тиесілі мүліктің қайтыс болғанынан кейінгі 
тағдырына қызығушылық тудыртады. 

Өсиет қалдырушылар, көбіне, өздеріне 
берілген құқықтардың қаншалықты кең және 
жан жақты екендігінен хабарсыз.

Азаматтық құқықтың кодификациялануы 
кезінде нормативті түрде белгіленсе де, кең 
қолданысқа енгізілмеген институттардың 
бірі – өсиеттік бас тарту (легат). Бұл институт 
осыдан екі мың жылдай бұрын пайда болып, 
роман-германдық құқықтық жүйеге жататын 
әрбір мемлекеттің дерлік мұрагерлік жүйесінде 
белгіленген.

Қазіргі уақытта осы саладағы қатынастар 
Қазақстан Республикасының Азаматтық 
кодексінің «Мұрагерлік құқық» атты 6-бөлімімен 
реттеледі. Легат институты аталған бөлімнің 
1057-бабымен «Өсиеттік бас тарту (легат)» 
реттеледі.

Демек, заң тұрғысынан реттелген. Алайда 
нотариустардың практикасын қарайтын болсақ, 
бұл институт тәжірибеде мүлдем қолданылмайды 
деуге де болады. 

ҚР АК 1057-бабының 1 тармағына сәйкес 
өсиет қалдырушы өсиет бойынша мұрагерге 
мұра есебінен өсиеттік бас тартуды орындауды 
талап ету құқығын алатын бір немесе бірнеше 
адамның (бас тартылушылардың) пайдасына 
қандай да болсын міндеттемені (өсиеттік бас 
тарту) орындауды жүктеуге құқылы [1]. Аталған 
бап, сонымен қатар, өсиеттік бас тартудың 
нысанын және тәртібін реттейді.

Легат иститутының көнелігіне қарамастан, 

Қазақстан Республикасында бұл институт ешбір 
ғылыми тұрғыдан зерттелмеген және тәжірибеде 
қарапайым халық қана емес, нотариустардың 
өздері мұның не екенін білмейді. Мысалы, 
Астана қаласында легат туралы нормаларды 
өсиетке бірде бір нотариус енгізуге ұсынбайды.

Бұл институттың тәжірибелік тұрғыдан 
реттелуін қарастыру үшін шет елдің тәжірибесін 
жетік меңгеру қажет. Өсиеттік бас тарту 
институты алғаш рет рим құқығында пайда 
болған. Рим құқығында бас тартудың екі 
түрі белгілі – легат (өсиеттік бас тарту) және 
фидеикомисс. Мазмұнына және берілетін 
мүмкіндіктеріне байланысты өсиеттік бас 
тартудың келесідей түрлері болған: 

1) legatum per vindicationem (виндикация 
арқылы); 

2) legatum per damnationem (үкім арқылы); 
3) legatum sinendi modo (рұқсат арқылы); 
4) legatum per praeceptionem (бөлу арқылы) 

[2, 196 б.].
Аталған легаттардың алғашқысы қазіргі 

заттық легаттың негізі болып табылады, яғни 
бас тартылушының өсиеттің ішіндегі нақты 
затқа меншігі танылды және бұл құқығы 
виндикациялық талап арқылы қорғалды. 

Екінші түрі бас тартылушыға мұрагерден 
мүліктік нысандағы қандай да бір әрекет 
жасауын талап ететін міндеттемелік құқық 
берілуін көздейді. 

Үшінші легат қарызды кешіру немесе бас 
тартылушыға мұра қалдырушымен жалға 
алынған затты тегін пайдалану көзделді. 

Төртінші түрі мазмұнға емес, орындалу 
тәсіліне байланысты болды. Демек, егер мұрагер 
және бас тартылушы бір адам болса мұраны 
бөлмей тұрып бас тартуға мүмкіндік беріледі. 

Римде легат тек өсиет бойынша мұрагерлерге 
жүктелетін еді. Бірақ, легатпен қатар бас тартудың 
өзге түрі - фидеикомисс - уақыт өте келе пайда 

болады. Оның легаттан ерекшеліктерінің бірі 
өсиет бойынша мұрагерге ғана емес, сонымен 
қатар заң бойынша мұрагерлерге де жүктелетін 
еді [2, 196 б.]. 

Римде легат уақыт өте келе кеңінен 
қолданыла бастайды. Мұра қалдырушы белгілей 
алатын легатарийлердің санының шектелмеуі, 
мұрагерлерге қолайсыздық тудыртатын. 
Сондықтан, мұрагерлердің құқықтарын қорғау 
үшін шектеулер қойылды.

Бастапқы кезде легаттың әрбірін белгіленген 
мөлшерден жоғары белгілеуге болмайтындығы 
және ешбір легатарий мұрагерге өтетін ең аз 
бөліктен жоғары алмауы тиіс екендігі бекітілді. 
Бұл тәсілдер жеткіліксіз болып шықты, себебі 
көптеген кіші легаттарды белгілеу арқылы 
мұраны толығымен тауысуға болатын [3, 486 б.].

Мұрагерлер құқығын тиімді қорғау 
мақсатында Фальциди (б.з.д. 40 ж.) заңы 
қабылданды. Аталған заңға сәйкес легаттың 
мөлшері мұраның 3/4 бөлігінен аспау 
қажеттілігі бекітілді. Мұраның «quarta 
Falcidia»(«Фальцидиева четверть») деп аталатын 
қалған бөлігі өсиеттік бас тарту жүктелген 
мұрагерге тиесілі болатын. Бірақ, ол легатарийге 
мұраны толығымен, яғни «quarta Falcidia» қоса 
беру мүмкіндігі болатын. Бұл әрекеті сыйға тарту 
ретінде емес, қайтыс болған адамның алдында 
моральдық міндетін орындауы деп саналатын [3, 
487 б.].

Біздің заңнамамыздағы мұрагерлік бас 
тарту институты рим құқығындағы нормаларға 
негізделген, яғни басым бөлігі өзгеріссіз 
қалдырылған. Алайда, жоғарыда айтылғандай 
легаттың мөлшері шектелмейді.

Өсиеттік бас тарту – бұл біржақты мәміле, 
сонымен қатар бұл заңды факт және осының 
негізінде өсиеттік бас тартуды жүзеге асыруға 
міндетті мұрагер мен бас тартылушы арасында 
құықықтық қатынас орнайды. Өсиеттік бас тарту 
мұрагерге бас тартуды орындауды жүктейді, 
бірақ бұл міндет мұра негізінде емес мұраны 
қабылдау фактісі негізінде пайда болады. 

ҚР АК 1057 бабының 3 бөлігіне сәйкес: 
«Егер өсиеттік бас тарту барлық немесе бірнеше 
мұрагерге жүктелсе, өсиетте өзгеше көзделмесе, 
ол мұрагерлердің әрқайсысына мұрадағы үлесіне 
мөлшерлес салмақ салады».

Бұл ретте, әрине, сұрақ туындайды. Егер 
өсиеттік бас тарту жүктелген мұрагер мұрадағы 
міндетті үлеске құқығы болса, бас тарту қалай 
орындалады?

ҚР АК 1057 бабының 3 бөлігіне сәйкес: 
«Өсиет қалдырушы өсиеттiк бас тартуды 

жүктеген мұрагер, оны тек оған ауысқан 
мұраның шын мәнiндегi құны шегiнде және 
мұра қалдырушы қарыздарының өзiне артылған 
бөлiктерiн шығарып тастап орындауға тиiс. 

Егер өсиеттiк бас тарту жүктелген мұрагердiң 
мұрадағы мiндеттi үлеске құқығы болса, оның 
бас тартуды орындау мiндетi өзіне ауысқан 
мұраның оның міндетті үлесінің құнынан асатын 
құнымен шектеледi» [1]. 

ҚР АК 1057 бабының 2 бөлігіне сәйкес: 
«Өсиеттiк бас тартудың нысанасы мұраның, 
иеленудiң құрамына кiретiн заттарды бас 
тартылушының меншiгiне, пайдалануына 
немесе өзге заттық құқықта беру және оған мұра 
құрамына кiрмейтiн мүлiктi беру, ол үшiн белгiлi 
бiр жұмысты орындау, оған белгiлi қызмет 
көрсету және т.б. болуы мүмкiн» [1]. 

Демек, тағы бір ерекшелік – өсиеттік бас тарту 
пәнінде. Мұраның құрамына кіретін мүлікпен 
қатар мұра құрамына кірмейтін мүлік, белгілі бір 
жұмыс орындау және белгілі бір қызмет көрсету 
нысанында жүзеге асырылуы мүмкін.

Тұрғын үй немесе өзге тұрғын үй-жай 
ауысатын мұрагерге өсиет қалдырушы тұрғын 
үй-жайды немесе оның бір бөлігін басқа адамға 
өмір бойы пайдалануға беру міндеттемесін 
жүктеуге құқылы. Өмір бойы пайдалану 
құқығы иеліктен айырылмайды, берілмейді, бас 
тартылушының мұрагерлеріне ауыспайды.

Бас тартылушыға берілген өмір бойы 
пайдалану құқығы, өсиетте өзгеше белгіленбесе, 
оның отбасының мүшелеріне тұруға негіз 
болмайды.

Тағы бір басты мәселе, бас тартылушының 
мұраны пайдалану құқығы пәні болып табылатын 
өсиеттік бас тарту мүлікке ауыртпалық түсіру 
болып табылады және бас тартылушының 
құқықтары мұрагердің мүлікті иеліктен 
шығаруымен тоқтатылмайды. Бұл орайда, бас 
тартылушы мұрамен қалдырылған мүлікті 
пайдалану құқығын меншік құқығы ауысқан 
жағдаймен қатар, үшінші тұлғаларға өзге де 
негіздермен ауысқан жағдайларда да сақтайды 
(мысалы, мүлікті жалға алу).

Өсиет қалдырушы, өз кезегінде, өсиет 
қалдырмай, бірден өсиеттік бас тартумен шектеле 
алады. Бұл жағдайда, қандай да бір міндетті тек 
заңды мұрагерлер орындауы тиіс болады.

Өсиеттік бас тарту әлемдік дәрежеде кең 
қолданылатын мұрагерлік құқықтың институты. 
Бұл институт мұра қалдырушыға өз еркін 
жүзеге асыру барысында кең мүмкіндіктер 
береді. Сонымен қатар, заңнамалық тұрғыда 
да реттелген. Сондықтан, басты мәселе мұндай 

институттың қолданылу мүмкіндігін адамдарға 
жеткізу. Ал бұл, өз кезегінде, нотариустар 
арқылы жүзеге асырылады. Себебі, нотариустың 
қызметі тек фактілерді кәландыру емес, сонымен 

қатар жүгінген жеке және заңды тұлғаларға 
құқықтық тұрғыдағы мүмкіншіліктері жөнінде 
консультациялар беру.

Бұл мақала заңнамалық тұрғыда реттелген, алайда қолданыста көрініс таппаған институтқа 
арналған. Өсиеттік бас тартудың негізгі мәселелері мен пайда болу тарихы қарастырылады. 

Түйін сөздер: рим құқығы, легат, фидеикомисс, нотариус, консультация.

Статья посвящена институту, который хоть и на законодательном уровне урегулирован, но 
не применяется на практике. Рассматриваются основные положения и история происхождения 
института завещательного отказа.

Ключевые слова: римское право, легат, фидеикомисс, нотариус, консультация.

The article devoted to the institution, which settled in law but did not apply in practice. Provides an 
outline of the origin and history of the institute.

Keywords: roman law, legate, fidei-commissum, notary, consultation.

